
«Татарстан Республикасы Экология кодексының 8 һәм 21 статьяларына үзгәрешләр кертү турында» Татарстан Республикасы законы проектына  аңлатма

«Татарстан Республикасы Экология кодексының 8 һәм 21 статьяларына үзгәрешләр кертү турында» Татарстан Республикасы законы проекты Татарстан Республикасы законнарын федераль законнарга туры китерү максатларында эшләнде.
«Җитештерү һәм куллану калдыклары турында» Федераль законга һәм Россия Федерациясенең аерым закон актларына үзгәрешләр кертү хакында» 2024 елның 8 августындагы 296-ФЗ номерлы Федераль закон белән «Җитештерү һәм куллану калдыклары турында» 1998 елның 24 июнендәге 89-ФЗ номерлы Федераль законга һәм «Әйләнә-тирә мохитне саклау турында» 2002 елның 10 гыйнварындагы 7-ФЗ номерлы Федераль законга үзгәрешләр кертелде, алар җитештерү һәм куллану калдыкларын барлыкка китерү нормативларын һәм аларны урнаштыру лимитларын билгеләү мәсьәләсен хокукый җайга салуны камилләштерүгә юнәлдерелгән. Үзгәрешләр, аерым алганда, җитештерү һәм куллану калдыклары белән эш итү өлкәсендә Россия Федерациясе субъектлары вәкаләтләренә кагылды.
Шулай итеп, Россия Федерациясе субъектлары вәкаләтләреннән түбәндәгеләр төшереп калдырылды:
калдыклар барлыкка китерү нормативларын һәм аларны урнаштыру лимитларын, региональ дәүләт экология контролендә (күзәтчелегендә) булган объектларда юридик затларның һәм индивидуаль эшкуарларның (кече һәм урта эшкуарлык субъектларыннан тыш) калдыклар барлыкка китерә торган хуҗалык һәм (яисә) башка эшчәнлегенә карата калдыклар барлыкка китерү нормативларын һәм аларны урнаштыру лимитларын эшләү һәм раслау тәртибен билгеләү;
мондый нормативлар проектларын әзерләү буенча методик күрсәтмәләрне раслау.
Шулай ук күрсәтелгән Федераль закон белән законнарда кулланыла торган терминологиягә төзәтмәләр кертелде.
Закон проекты белән Татарстан Республикасы Экология кодексында федераль законнардагы әлеге үзгәрешләрне чагылдыру тәкъдим ителә.

 
